
Südost u Novom
Malo je osoba u Novom Gradu/Bosanskom Novom (mi ga nazivamo jednostavno, kratko «Novi»), koji nisu čuli za nas i naše aktivnosti. Iako smo malo udaljeniji od centra grada, suedost je ove godine posjetio veliki broj osoba. Privlače ih različite aktivnosti, a ovdje ćemo predstaviti neke od njih. 

Kreativne radionice
Od kraja juna nudimo kreativne radionice za osnovce, a za koje postoji veliki interes. Za grupu trinaestogodišnjaka, koja se trenutno sastaje jednom sedmično, to je nešto novo, nešto što do sada nisu radili. Na svakoj radionici prvo igramo igrice, a onda zajednički biramo teme, o kojima ćemo kasnije razgovarati. Nakon toga, mladi na kreativan način (kroz crtanje, slikanje, rad) obrađuju izabranu  temu, učeći se izražavati uz pomoć glinamola, plastelina, tjesteninu ili starih flaša. Često je vrijeme određeno za radionice prekratko, pa djeca nestrpljivo čekaju na slijedeći termin. 

Za nas je vrlo bitno da se u grupama sastaju djeca, pripadnici izbjegličke, povratničke i domicilne populacije, gdje se kroz interakciju prevazilaze predrasude, a grade prijateljstva. 

Kursevi njemačkog jezika
Od samog početka rada, u našem Centru nudimo kurseve njemačkog jezika za odrasle, a sada i za djecu i omladinu. Interes je velik i djeca rado dolaze. I ovdje nam je važno, da grupe budu «nacionalno» mješovite, jer naš cilj nije da promoviramo njemački jezik, nego da stvorimo «sigurno mjesto», gdje bi se, preko zajedničkih aktivnosti, radilo na uklanjanju predrasuda i barijera. Ujedno koristimo jedan mali dio časa da, na osnovu članaka i drugog materijala, razgovaramo o temama kao što su ekologija, droge i drugih njima zanimljivih tema. 

Grupe za samopomoć

Sredinom septembra, u saradnji s Centrom za socijalni rad, osnovali smo posebnu grupu za samopomoć. Djeca, koja su izgubila jednog ili oba roditelja, sreću se sa djecom koja su doživjela nasilje u porodici, ali i sa ostalom 

djecom. Na radionicama se zajedno igraju i razgovaraju uz stručno vodstvo i nadzor naših volontera. 

Radionice imaju za cilj jačanje samopouzdanja djeteta i prevazilaženje strahova. Njih trinaest rado dolaze na radionice koje se održavaju jednom sedmično. 

Druženje žena
U naš Centar nisu dobrodošla samo djeca i omladina, nego naravno i odrasli. Od oktobra mjeseca u našim prostorijama redovno se sastaje grupa žena, kako bi razgovarala o različitim aktuelnim temama. Na razgovor povremeno pozivaju goste, predstavnike opštinskih vlasti ili osobe iz kulturnog života. 

Radionice nenasilne razrade konflikta za mlade

Od septembra do novembra, dva puta sedmično, sa grupom od 10 adolescenata smo razmatrali nenasilan pristup rješavanju konflikata. Obrađivali smo teme kao što su aktivno slušanje, ja-govor, interaktivan rad, 

predrasude, kao i početak i tok konflikta, te kako se odnositi prema konfliktu. 

Pored zadovoljnih učesnika, ovim putem smo takođe ‘obogatili’ naš Centar za deset mladih ljudi, koji nas redovno posjećuju i sudjeluju u planiranju novih aktivnosti. 

Trenutno su u pripremi radionice za novu grupu polaznika. 

Info-pano
Svaki dan dobijamo mnogo korisnih informacija, a koje se tiču NVO-sektora, stipendija, seminara, konferencija i sl. Kako bi pristup ovim informacijama imala i šira javnost, postavili smo u centru grada Info-pano. 

Podatke obnavljamo sedmično. Informacije takođe prosljeđujemo i lokalnoj radio stanici, koja ih emituje u svom programu. 

Diskusione grupe za mlade

Naš projekat treba da doprinese demokratizaciji društva. Ali kako se to postiže? Kako razviti civilno društvo, kako od mladih ljudi napraviti aktivnog i savjesnog građanina? 

Jedna od malih, ali mnogobrojnih, aktivnosti koje sprovodimo, a koja nas treba približiti ovom cilju, su diskusione grupe za mlade, koje oni sami oblikuju. Radi se o njima bliskim temama kao što su prevencija od SIDE, opasnostima ovisnosti, prigovoru savjesti i mogućnosti civilnog služenja vojnog roka. 

U vezi s tim temama, želja nam je razmotriti sve uslove i mogućnosti učešća mladih u društvenim zbivanjima, kao i razgovarati o mogućim kampanjama,  volonterizmu, saradnji sa medijima, planiranju projekata i sl.    

Naš cilj je da mladi nauče kako da formulišu svoje potrebe, da sami uoče šta je to potrebno uraditi da bi se poboljšao njihov položaj u društvu, odnosno, na koji način oni sami mogu doprinjeti tom poboljšanju. 

Kako se pišu projekti?

Ove treninge nudimo u prvom redu članicama NVO foruma u Novom. Jednom mjesečno predočavamo zainteresovanim, kako iz identifikovanog problema može nastati projekat i kako sastaviti uspješan prijedlog projekta. 

Ovakve edukacije su za organizacije i udruženja od izrazite važnosti. Iz ovog razloga, kao i zbog uspješnosti dosadašnjih seminara, ali i interesa građanstva, odlučili smo i slijedeće godine nastaviti sa edukacijama iz ove oblasti. 

NVO Forum
Sa zadovoljstvom možemo reći da naš Forum nevladinih organizacija uspješno radi, što u BiH i nije tako čest slučaj. Da li taj uspjeh treba pripisati malom broju članica Foruma ili našoj želji za uspjehom, to ne znamo. 

Članice se ne sastaju redovno već po potrebi, ali su u stalnom kontaktu. Trenutno, u saradnji sa gradskim komunalnim preduzećem, pripremamo kampanju na podizanju svijesti o očuvanju okoliša. 

Pored toga planiramo obilježiti Svjetski dan borbe protiv SIDE, Novu godinu, te uzeti učešće na regionalnom okruglom stolu “Mladi u lokalnoj zajednici”, organizovanom od strane CCI. 

Kao što je već poznato, naše želje i napori su usmjereni i ka uspostavljanju i jačanju međuentitetskih veza. 

Prvi rezultati ovih napora su uspostavljanje saradnje između nevladinih organizacija naše opštine i Bosanske Krupe, te izložba slika umjetnika Miroslava Drljače iz Novog, priređena u Bosanskoj Krupi. Njegovi radovi su naišli na dobar prijem kod velikog broja gostiju iz obje opštine. 

‚Upoznajmo svoj kraj’ u Odžaku
Naše dosadašnje iskustvo pokazalo je da se sa mladima, kroz kreativne radionice, veoma uspješno može raditi na izgradnji povjerenja, kao i na razvijanju tehnika nenasilne komunikacije. Takođe smo primjetili da većina mladih ne poznaje dovoljno svoj uži zavičaj, kao i to da postoji mnogo predrasuda između mladih sa sela i mladih iz grada. 

“Upoznajmo svoj kraj” je naziv projekta u kojem smo kombinirali kreativne radionice i nenasilnu komunikaciju sa izletima u prirodu, kako bismo radili na pomenutim problemima. 

Projekat je podržala organizacije Schüler Helfen Leben (SHL) Sarajevo, a sproveden je ove jeseni. 

Uz pomoć tehnika nenasilne razrade konflikta, kreativnog izražavanja i grupnog rada sa mladima različitih nacionalnosti i iz različitih mjesta, radili smo na procesu pomirenja, kao i na razbijanju predrasuda, koje postoje između mladih različitih nacionalnosti, te mladih sa sela i iz grada. Na tri biciklistička izleta i četiri kreativne radionice učestvovalo je 76 mladih. 

Podršku smo dobili kako od roditelja, tako i od Osnovne škole, koja nam je pomogla pri odabiru učesnika. Ali za nas je 76 nasmijanih lica bila najveća podrška i motivacija. Nadamo se da ćemo nešto slično moći organizovati i slijedeće godine. 

Ljetna škola– Follow-up
Ljetnu školu za romsku djecu u Bijeljini smo završili sa velikim uspjehom. Ali time naš posao obezbjeđenja osnovnog školovanja za ovu populaciju nije završen. 

Od 45 romske djece, koji su u septembru ove godine zvanično započeli školovanje, 40 njih su pohađali našu ljetnju školu (u prošloj godini školovano je samo 7 Roma). Ovaj uspjeh je ostvaren uz podršku Fonacije za pomoć Romskom narodu Günter Grass, organizacije Step by step iz Sarajeva i lokalnog ureda UNHCR-a. 

Tokom ove školske godine nastavit ćemo rad sa ovom populacijom, podržavajući nove aktivnosti kao što su Dodatna nastava za romsku djecu i Psiho-pedagoške radionice za učenike i roditelje, a o tome ćemo detaljnije govoriti u jednom od idućih brojeva. 

Priče uz kafu i pantomima

Početkom oktobra su još jednom, u sva četiri südost Centra, održane Priče uz kafu. 

Ove su bile na neki način drugačije od ostalih, jer je ovaj put u posjetu našim Centrima došla jedna veća grupa gostiju iz Njemačke, a u svakom mjestu je nastupio drugi govornik. 

Potpuno različite životne priče ispričali su profesor teologije, jedan  advokat, novinarka i drugi. Neki od gostiju su pokazali da su, osim u svojim profesijama, talentovani i  za muziku. 

Bila je to prilično dinamična sedmica sa zanimljivim gostima i dobro posjećenim Pričama uz kafu. 

Osim toga imali smo i veliko zadovoljstvo da je francuski pantomimičar Patrice Keller de Schleitheim bio član grupe. Nastupao je u sva četiri mjesta pred oduševljenom djecom. 

U “našim” malim sredinama gotovo da i nema kulturnih zbivanja, tako da će se djeca još dugo sjećati Patricevog nastupa. Patrice je također bio i govornik na bijeljinskoj Priči uz kafu. 

TRENINZI
Značaj i mogućnosti volonterizma

Dvoje naših kolega učestvovalo je na treningu pod nazivom “Značaj i mogućnosti volonterizma”, organizovanog od strane IRC-a Sarajevo i udruženja OSMIJEH iz Gračanice. 

U dva dana treninga pokazano je koliko toga se volonterskim radom može učiniti, kako za pojedinca tako i za društvo u cjelini.

Planiranje Info-kampanje

Sunčan dan, vedro nebo, lijep pogled na Sarajevo. Sa ovakvim ugođajem je počeo trening sa temom “Planiranje info-kampanje”. Učestvovalo je 20 učesnika, a među njima dvoje kolega iz suedost-a. I ovaj trening je organizovan od strane IRC-a, a vođen je od stane dvoje iskusnih trenera. 

Analiza situacije, cilj, strategija, taktika, akcija i kontrola su bile ključne riječi, koje smo stalno morali imati na umu. 

Ovaj jednodnevni trening je bio veoma blizak našem svakodnevnom poslu, tako da ćemo mnoge naučene stvari uskoro moći i da primjenimo. 

Javna prezentracija
U septembru su naše kolegice iz Bijeljine učestvovale na još jednom IRC-treningu, koji se bavio temom “Javna prezentacija”. 

Radilo o pitanjima kao što su: Kako se drže uspješni govori? Šta je dozvoljeno, odnosno nedozvoljeno, kod javne prezentacije organizacije ili projekta? Kako u diskusijama sačuvati ‘hladnu glavu’? Kako započeti novu temu? Ili: Koji značaj ima govor tijela?

Nije bilo lako, stati iza govornice i držati govor, ali sa svakom ‘odrađenom’ radionicom trema se polako smanjuje. 

I ne smijemo zaboraviti spomenuti da su naše kolegice pri malom natjecanju u govorništvu osvojile prvu nagradu - veliku Milka čokoladu. Zadatak je bio, održati govor na temu “Borba protiv droge”. 

